
2026.07.03.- Andoaingo Udalak asteburu honetan jarriko du martxan Leitzaran
Zaintza proiektua. Ekimenaren helburua nagusia Leitzaran bailaran ingurumenaren,
turismoaren eta herritarren arteko orekan oinarritutako kudeaketa-eredu iraunkor
bat sendotzea eta mantentzea da. 2024an abiatutako proiektu honek jarraipena
izango du aurten ere eta azken urteetan lortutako emaitza onak sendotzera dator. 

Orain arteko esperientziak erakutsi du Leitzaranen, bisitari afluentzia handia izaten
den egunetan, beharrezkoa dela mugikortasuna eta bisitarien harrera modu
koordinatuan kudeatzea. Horregatik, herritarren segurtasuna eta ingurunearen
babesa bermatzeko helburuarekin, bisitari kopuru handia aurreikusten den
egunetan, Udalak koordinazio-protokolo bat aktibatuko du Udaltzaingoarekin eta
ingurumen-hezitzaileekin batera. Jardunbide berezi honen asmoa trafikoaren eta
aparkalekuen kudeaketa hobetzea, bisitariei informazio bateratua eskaintzea eta
natur ingurunearen erabilera arduratsua sustatzea izango da. 

Era berean, azken urteotan natur ingurunean eragin negatiboa izan dezaketen
zenbait jokabide antzeman dira, hala nola hondakinak natur espazioan uztea,
baimendu gabeko suak egitea edo atseden eta natura-ingurunea oztopatzen duten
zaratak edo jokabideak. Hala ere, 2025ean egindako jarraipenak erakutsi zuen
sentsibilizazio- eta zaintza-lanek eragin positiboa izan zutela bisitarien portaeran.

Horregatik, Zaintza Proiektuak prebentzioaren eta ingurumen-hezkuntzaren aldeko
apustua egiten du. Horretarako, ingurumen-hezitzaileek naturgunean bertan
informazioa eta aholkuak eskainiko dizkiete bisitariei, jokabide desegokiak ekiditeko
eta erabilera arduratsua sustatzeko. Horrez gain, Leitzarango natura eta balio
ekologikoak ezagutarazteko jarduera eta dinamika didaktikoak antolatuko dira, eta
bisitarien erabileraren jarraipena egingo da, etorkizunean ere kudeaketa eta
sentsibilizazio-neurriak etengabe hobetzen jarraitzeko.

Zaintza eta sentsibilizazio hezitzailea 

2026n, beraz, Andoaingo Udalak herriko ingurune natural honen zaintza indartu nahi
du, eta asteburu eta jaiegunetan lanean arituko den zaintza eta sentsibilizazio
hezitzaile bat egongo da Leitzaranen bisitari afluentzia handiena dagoen aisialdi
guneetan. Bere lana hiru ardatz nagusitan oinarrituko da: sentsibilizazioa,
monitorizazioa eta ingurunearen zaintza. Besteak beste, bisitariei harrera egingo
die, Leitzarango Biotopo Babestuaren balio naturalen inguruko informazioa
eskainiko du, natura-ingurunearen erabilera egokia sustatuko du eta bailarako
erabileraren monitorizazioa egingo du. 

Udalak herritar eta bisitariei gogorarazi nahi die Leitzaran ingurune natural baliotsua
dela, eta bertara hurbiltzen diren guztien ardura dela espazioa zaindu eta
errespetatzea.

Informazio gehiago: Leitzaran Bisitaren Etxea: www.leitzaran-andoain.eus

